
Mesur ansawdd bywyd
· Mae’r hyn sy’n gwneud bywyd yn werth ei fyw yn gwahaniaethu o unigolyn i unigolyn.  Anodd iawn yw mesur a diffinio ansawdd bywyd.  Ar lefel arwynebol, efallai bod ansawdd bywyd un person yn dibynnu ar gar drud a gwyliau tramor tra bod ansawdd bywyd unigolyn arall yn dibynnu ar berthynas lwyddiannus.
· Gellid dadlau bod ansawdd bywyd yn cyfeirio at fywydau sy’n llawn ystyr a phwrpas ac sydd hefyd yn cael eu mwynhau.  Mae rhai yn mesur ansawdd bywyd gwledydd drwy gymharu oedran marwolaeth neu ganran o’r boblogaeth sy’n llythrennog. 
· Wrth geisio trafod ansawdd bywyd rhaid nodi bod dwy elfen:  1. Yr elfen gorfforol, gan gynnwys iechyd, diet, a ffyrdd i ymladd poen a salwch, a 2. Yr elfen seicolegol, sy’n cyfeirio at straen, pryder, pleser a chyflyrau emosiynol eraill.  Mae’r ffydd Gristnogol yn cyfrannu at wella ansawdd bywydau miloedd o bobl, er eu bod yn aml yn byw mewn tlodi ac yn wynebu amarch (Phil.4: 4).
· Mae’r EIU* yn ymchwilio i, ac yn ceisio mesur, ansawdd bywyd mewn gwledydd ar draws y byd.  Maent yn defnyddio 9 llinyn mesur : 

·  Iechyd;  bywyd teuluol; bywyd cymunedol;
·  bywyd economaidd/materol;  sefydlogrwydd a diogelwch gwleidyddol;
· hinsawdd a daearyddiaeth; sicrwydd swyddi; rhyddid gwleidyddol ; cydraddoldeb rhywiol.
· Yn 2005, aseswyd 111 o wledydd yn y Mynegai Ansawdd Bywyd. Ar ben y rhestr daeth Iwerddon.  Roedd y DU yn 29ain, a Zimbabwe oedd ar waelod y rhestr.  Gan fod cyflwr truenus Zimbabwe yn cael sylw dyddiol bron gan y cyfryngau torfol, nid yw hyn fawr o syndod.  Mae canran uchel o’r boblogaeth yn dioddef o HIV/Aids.  Mae colera wedi lladd miloedd yn ddiweddar ac mae prinder bwyd a nwyddau meddygol dybryd. Nid oes rhyddid gwleidyddol, ac mae trais ac ofn yn ffeithiau dyddiol i filiynau o bobl.
Ffactorau sy’n dylanwadu ar ansawdd bywyd
· Yng Nghymru ni fyddai cloddio ffynnon ddŵr newydd yn gwella ansawdd bywyd unigolion, ond yn Senegal o dan nawdd Cymorth Cristnogol, mae wedi gwneud gwahaniaeth mawr i wella ansawdd bywyd pobl. Felly, mae ansawdd bywyd yn dibynnu ar leoliad a chefndiroedd pobl.  Pan yn y carchar neu dan ormes, mae dillad cynnes neu lyfrau yn gallu gwella ansawdd bywyd (2  Tim.4:13).
· Yng Nghymru mae Llywodraeth y Cynulliad a’r cynghorau lleol yn paratoi polisïau sydd i fod i wella neu warchod ansawdd bywyd unigolion.  Drwy wella’r amgylchedd a’r gymuned maent yn gobeithio y bydd bywydau pobl yn hapusach.  Canolbwyntir ar yr elfennau canlynol yng Nghymru: hyrwyddo iechyd, gofal cymdeithasol, cyfleoedd dysgu, datblygu’r economi a gwella’r amgylchedd naturiol ac adeiledig.
Pwrpas a gobaith mewn bywyd

· Mae miliynau o bobl ar draws y byd yn byw mewn amgylchiadau anodd; amgylchiadau y byddem ni yng Nghymru’n eu hystyried yn annioddefol.  Ond, gan fod pwrpas i’w bywydau nid ydynt yn dymuno diweddu eu bywydau.  Yn wir, maent yn brwydro i oroesi a llwyddo (2 Cor.11:25). Iddynt hwy mae gwelliannau bach yn gwneud gwahaniaeth mawr.  Nid ydynt yn mesur ansawdd bywyd yn ôl meddiannau.
· Pam bod rhai pobl yn gallu goroesi sefyllfaoedd ac amgylchiadau anodd, ac eraill yn gweld dim pwrpas i fywyd?  Aeth Daniel James (chwaraewr rygbi 23 oed) i glinig Dignitas (sy’n trefnu ewthanasia) yn y Swistir  oherwydd nad oedd ansawdd ei fywyd yn dderbyniol ganddo ar ôl damwain ddifrifol.  Ar y pegwn arall, mae Matt Hamson yn dioddef o’r un cyflwr am yr un rheswm ac yn byw bywyd o ansawdd.**
· I Gristnogion pwrpas bywyd yw gogoneddu Duw, er gwaethaf amgylchiadau anodd ac erledigaeth (1 Cor.10:31).  Mae erlid Cristnogion yn realiti, a’r dioddefaint yn cael ychydig iawn o sylw (www.barnabasfund.org). Eto, maent yn ystyried eu bywydau yn fendith (Col.1:24).
Testunau Trafod

1. Beth sy’n rhoi pwrpas i’ch bywyd chi?  Beth sy’n gwneud bywyd yn werth ei fyw?

2. Beth fyddai’n gwella ansawdd eich bywyd chi?  Beth fyddai’n gwella ansawdd bywyd yn eich cymunedau lleol?

3. Ym mha ffyrdd y gallwch chi gyfrannu at wella ansawdd bywyd eraill, yn lleol ac yn rhyngwladol?[image: image1][image: image2][image: image3][image: image4][image: image5][image: image6][image: image7][image: image8]

Noddwyd gan Ebeneser, Caerdydd (Cynllun Agape)

